
ҪӐВАРНИ

(4-мӗш класс валли хатӗрленӗ 
уяв сценарийӗ)

ТИМОФЕЕВА Тамара Юрьевна, 
Муркаш районӗнчи 

Шурчари пӗтӗмӗшле пӗлӳ паракан 
тӗп шкулта вӗрентекен

Т ӗ л л е в с е м :  1) хамӑр тӑрӑхра, Шурча таврашӗнче, тытса пы- 
ракан авалхи ҫӑварние сӑнласа парасси; 2) ҫитӗнекен ӑрӑва мӑн 
асатге-асаннесен, кукаҫи-кукамисен йӑли-йӗркипе паллаштарасси.

К и р л ӗ  хатӗрсем:  ҫӑварни чупмалли хатӗрсем; ҫӑварни уя- 
вӗн апат-ҫимӗҫӗ; улӑм кӗлтинчен тунӑ, ҫӗтӗк-ҫатӑк ҫакнӑ ка- 
темпи.

Сцена хыҫӗнче ҫӑварни юрри илтӗнет. (Ҫырса илнӗ юрӑ.)

Тор лашине перн ма кӳлес мар,
Ҫӑварни чопса перн ма килес мар.
Торта толли ай тор лаши,
Ик шӑнкравлӑ хора пӗкки.
Твансем патне перн ма килес мар,
Вёсен тӗлне перн ма пӗлес мар.
Кӗрекене перн ма ларас мар,
Кӗтнӗ хӑни перн ма полас мар.

Сцена ҫине ертсе пыракансем иккӗн тухаҫҫӗ.

1- мӗш ер т с е  п ы р а к а н .  Эй, ял-йышӑм, атьсемри! Ҫӑвар- 
ни юрри янӑрать. Ҫӑварни ҫитрӗ пулмалла, ҫуркуннене йыхӑрать. 
Урапа ҫуни хатӗр-и, пир-арне хӑмтартӑр-и? Пурте кирлӗ-ҫке: 
шор ҫип, шлапир, палчас, штольпи, лапрашки. Е кураксем вӗҫ- 
се килӗҫ те... «Тӗртсе касман пир-артан курак йӑва ҫавӑрать», — 
тетчӗ ӗлӗк куками. Юр ирӗлсе кайиччен пир-ар тӗртсе, шуратса, 
Мӑн кунччен васкамалла.

2 - м ӗ ш  ер т с е  п ы р а к а н .  Ҫӑварни, ҫӑварни тетӗн. Мӗн-ха 
вӑл ҫӑварни? Каласа кӑтартсамччӗ...

1-мӗш ертсе  пыракан .
Итле, тусӑм, эс, тӑнла...
Нарӑс уйӑх вӗҫнелле,
Кив уйӑхӗн кунӗнче 
Мӑн ҫӑварни ҫывхарать.
Ҫӗнӗ уйӑх ҫуралсан 
Кӗҫӗн ҫӑварни ҫитет.
Ҫӑварни хушши пӗр эрне —
Ҫапла пулнӑ ӗмӗртен.

Сцена хыҫӗнчен ача-пӑча кулни, кӑшкӑрашни илтӗнет. Ачасем юрласа кӗреҫҫӗ: 
Эх, ҫӑварни, ҫӑварни,
Ҫӑвара карса килтӗн-и?
Ҫӑварна пултӑр икерчи,
Пире пултӑр катаччи!

1 - мӗш ача.  Мӗн, эсир, пире хапӑл тӑватӑр-и, тумастӑр-и? 
Ҫӑварни чупма тухрӑмӑр.

2 - м ӗ ш  ертсе  п ы р а ка н .  Ҫӑварни, ҫӑварни тетӗр. Ун ҫин- 
чен тӗплӗнрех каласа парӑр-ха.

1 - мӗш ача.  Ҫӑварни чухне чӑвашсем
Тӑвансем патне ҫӳренӗ.
Ялтан яла шӑнкрав ҫакса,
Тур лашине кӳлсе тухса 
Ҫӑварни чупса ҫӳренӗ.

2 - м ӗ ш  е р т се  п ы р а к а н .  Алла эпир чӑнах ҫӑварни чупса 
килтӗмӗр. Ӑҫта ҫӑварни икерчи тата ҫӑварни сӑри?

Ачасене икерчӗпе, хӑнасене сӑрапа сӑйлаҫҫӗ.
3 - мӗ ш  ача. Ну, халӗ ҫӑварни юрри юрлар.

Пурте юрлаҫҫӗ.
Ҫӑварни ҫони, хора ҫони,
Тор лашине ай йорӑхлӑ.
Ҫӑварни ҫони, хоплӑ ҫони,
Ҫӑварни чопма ай йорӑхлӑ.
Иорт-йорт лашам, ай йорт лашам,
Сан йорттуна эп йоратам.
Йорла, тӑван, эс йорруна,
Сан йорруна эп йорлам.
Ҫӑварни сӑри ай кӑпӑклӑ,
Пире ӗҫме ай вӑхӑтлӑ.
Ҫима тутлӑ ай икерчи,
Чопас килет ай катаччи.
Тав коркине ай ӗҫер-и?
Ҫол коркине ай тытар-и?



Чипер йолӑр, ай сыв полӑр,
Пире манасран пырса корӑр.

Сцена ҫинчен ҫӑварни чупакансем тухса каяҫҫӗ.

2 - м ӗ ш  ертсе  п ы р а ка н .  Ҫакӑнпеканчахпулать-иҫӑварни?
Сцена ҫине кулса, ахлатса ҫара ҫунашка, ун хыҫӗнче катемпиллӗ ҫунашка

туртса ачасем тухаҫҫӗ.

Пурте.  Ҫӑварни чупма, катаччи ярӑнма тухрӑмӑр!
1 -м ӗ ш  ача.  Вӑт, ачасем, ӗлӗк кукаҫипе куками катаччи 

мӗнле ярӑннине каласа парам-и?
Пурте.  Каласа пар!
1 - мӗ ш ача.  Ҫӑварни чухне ҫамрӑксем

Ҫара ҫуна туртса тухса 
Тӑвайккине васканӑ.
Чи малтан ҫунапала 
Ватӑ ҫынна ярӑнтарнӑ.

2 - м ӗ ш  ача .  Ҫуни кайтӑр маларах,
Кантӑр пултӑр вӑрӑмрах.
Акнӑ кантӑр пуссине 
Сала кайӑк ан куртӑр,
Кӑсӑя та ан ҫитӗр.

3 - м ӗ ш  ача.  Ҫӑварни чухне юр ҫусан
Мӑйӑр ӑнса пулать тет.
Ҫӑварни хыҫҫӑн юр ҫусан —
Йьггӑ ҫӳллӗш ҫусан та —
Ҫуна йӗрӗ ҫухалман.

4 - м ӗ ш  ача.  Мӑн ҫӑварнипе кӗҫӗнни
Пӗр-пӗринпе тупӑшнӑ.
Мӑн ҫӑварни алхасса 
Пур-ҫук ҫырма-ҫатрана 
Кӗртсем хӳсе тултарнӑ.
Кӗҫӗннийӗ ялкӑшса 
Ҫур акине ҫывхартнӑ.

5 - м ӗ ш  ача.  Эх, ҫӑварни, ҫӑварни!
Мӗнле лайӑх катаччи!

Пӗри ҫав хушӑра ҫара ҫунашкана туртса тухса каять. Теприсем катемпиллӗ 
ҫунашкана сцена варрине илсе тухаҫҫӗ.

2 - м ӗ ш  е р т с е  п ы р а к а н .  Э-э, кусем ӑҫта каяҫҫӗ? Ку ка- 
темпи мӗн тума?

1 - мӗ ш е р т се  п ы р а к а н .  Кӑна вара, ачасем, сирӗнтен ый- 
тса пӗлмелле.

1 - м ӗ ш а ч а .  Ку катемпи ахал ь мар,
Ҫӗтӗк-ҫатӑк ҫакнӑскер.
Пӗтӗм асап, чир-чӗре,
Ирсӗр усал таврашне 
Хӑйӗн ҫине пуҫтарнӑ.

2 - мӗ ш  ача. Ҫавӑнпа ӑна ҫунтарса
Пирӗн мӑн асаттесем 
Тата мӑн асаннесем 
Усал-тӗселтен тасалнӑ.

Пурте.  Эх, ҫӑварни, ҫӑварни!
Ҫӑвар тулли икерчи,
Мӗнле лайӑх катаччи!

1 - м ӗ ш а ч а. Айтӑр катемпие ҫунтарар,
Пурте сывлӑхлӑ пулар.
Ҫак ҫӑварни эрнине 
Ҫӑварни чупса ӑсатар!

Тухса каяҫҫӗ.

1 - мӗ ш е р т с е  п ы р а к а н .  «Ҫӑварни карчӑкӗ! Тутлӑхлӑ пул! 
Чипер кай! Чире-чӗре ялтан илсе кай! Ар пуҫне вӑй-хӑват пар, 
арӑм пуҫне ырлӑх-сывлӑх пар!» — теҫҫӗ ватӑрах ҫынсем ҫӑварнине 
ӑсатса янӑ май.
Материала хатӗрленӗ чух Н.И. Егоровӑн «Ҫӑварни» очеркӗпе («Халӑх шкулӗ», 
1993 ҫ., 1 №) тата С.С. Тимофеева пенсионер, Н.М. Тюрина вӗрентекен аса

илӗвӗсемпе усӑ курнӑ.


